
        
            
                
            
        

    
	X. Пэрлээ

	 

	ӨВӨГ ААВЫН ГАРЫН ТҮҮХ

	(Хүүхдийн өгүүллэгүүд)

	 

	Сургуулийн дунд насныханд

	 

	“БНМАУ. Ардын боловсролын яамны хэвлэл” Улаанбаатар хотноо 1970 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУРГАЧИН ХУВИРСАН НЬ

	 

	(Өгүүллэг)

	19211 он, зуны дэлгэр цагийн эхэн. Хурахын голын хөндийд таван хошуу мал тархан бэлчиж, Хутаг хайрхан уулсын ойд ногооны хүдэн татна. Сургуулийн сурагчид уургын улаагаар гэртээ харьдаг үе байв.

	Хотын сурагчид хол нутагтай нь хожуухан харьж ирдэг сэн. Багшийн сургуулийн сурагч Лайжав, Хурахын голд хожуухан ирэхдээ, хошууны тамгын газрыг дайрч, уургын улааны зар авчээ.

	Лайжав нэгэн айлаас уургын улаа юүлэхэд, элч Лайжавын амьдай нь тэнд тохиолдсон ажээ.

	— За Лайжав сайн явж ирэв үү? гэсээр хэнхдэгээ ярсан асман банди угтав. Морь бэлэн, унаа юүлэх ажил удаж түдсэнгүй. Элч Лайжав, улаач Лайхүү хоёр зэрэг мордлоо.

	— Хол яваад нутагтаа ирэхэд сайхан байгаа биз? Хот хүрээний сонин юу вэ дээ? гэж Лайхүү асууна.

	Ноднин намар энэ нутгаас хотын сургуульд явсан Лайжав өссөн нутагтаа ирж, өрнүүн сэтгэлтэй яваа ажээ. Улаанбаатарын сонин, улсын хэмжээний сонин гэж баахан бурсаар харихыг яарахаа мартагнаж, хотондоо ирснээ хоточ нохдын дуугаар сая мэдлээ.

	Лайжавт манай хот гэхээс миний гэр гэх юмгүй зарц явсан хүү байжээ. Ганц хөгшин эхээ «буянтай» айлын гэрт орхиж, ноднин явснаа гэнэт санатал, эжий нь илүү гэрийн үүдэнд ааруул тавьж суугаа харагджээ.

	Ногоон сөл буурч байхад нутгаас мордоод, ногоон шим бүрдэж байхад эгж ирсэн хүү нь зарц эжийтэйгээ илүү гэрийн хаяанд сууж, зовлон жаргалаа удтал ярилцжээ. Хүү нь сурагч болж ном үзсэнээ, багш болж ном заах болсноо бас сонин болгон хөөрлөө.

	Хот айлынхан нэгэн усныхаа Лайжавын бие бялдар өсөж, намба байдал «бичээч» төлөвтэй болж гэж шагшин хэлэлцэнэ. Гагцхүү «буянтай» Баа чавганц, ван агсан Базар нар л төдгүй үг хэлэлцэж, хуншгүй зан гаргаж, өөдгүй царай царайлна.

	— Энэ ардын төр чинь ингэсхийгээд дүнсийгээд байх нь уу? гэж Баа чавганц шар эрих шажигнуулан суух зуураа Лайжаваас их л аминчирхсан байдалтай асуулаа.

	Ангийн тэмцлийн тухай сургаалын зах зухыг олж мэдсэн Лайжав адармаатай чавганцын «амь» асуултыг авсаар хариулсангүй. Арван хэдтэй хүүхдээс албаны юм асууж байдаг нь арга барагдсаных уу? Ам алдуулах гээ юү? гэж бодоод:

	— Ардын гэгээн төр ариун тунгалаг мандаж байгааг манай нутгийн малчид ч мэдэж байна гэхэд тэр чавганцын царай барсхийж, ахиад дуугаралгүй хулгаж суулаа.

	— «Буянтай» чавганцын хургачин хүү Лайжав бузгай хувирчээ! гэж Баа чавганцын «баруун зүүн» гарынхан сэм ярьж, дам цуурхахыг Лайжавын эх чих дэлсэж сэтгэл зовсхийж байлаа.

	Оройн цаг бүрэнхийн дунд морь аргамжих газраас гадас шаах чимээ анирлаж, Лайжав гадаа зогсож сэрүүцэн, тэнд хэн морь аргамжиж байгааг гадарлаж, өдөр гэрийн сүүдэрт сууж ярилцсан найзаа санаж, тэр зарц найздаа эрдэм ном сурах нь залуу бидэнд хожим тустай гэж, багш хүн мэт сургамжилж байснаа бодоод;

	Тийшээ яв юу? гэтэл хээр талд хүн гуаглах сонсогдож, морин туурай пичигнэлээ. Удалгүй аргамжаатай морьдын цаанаас морьтой хүн хар гүйхээрээ айсуй.

	— Чи гарч морийг нь ав! гэж Баа чавганц дунд охиндоо бачимдан хэлж, бууравчилсан галаа түлэхээр тулгаа шилээж байгаа нь сонсогдлоо. Хүн уяан дээр буулаа. Түүнийг хошуу ноён агсан ван Базар ирэв гэж Лайжав танив.

	Гэрийн дотор хөл үймээн дэгдэж, тулганд гал дүрэлзэж тогоотой цай буцална. Үхгийн таг ангасхийж, эргэнэгийн хатавч онгойж, галуун хүзүүт охь, өвдөгчтэй сархад гаргалаа. Жүнзэнд сархад мэлтэлзэж, ширвээ хар сахлын доогуур архи ховх сорогдож эхэллээ.

	Лайжав морь аргамжиж байгаа газар очиж явтал, 

	— Лайжав аа! Лайжав аа! гэж ээж нь бачмаг дуудав.

	— Би энд морь тавьж явна гэж хариу дуу өгч яаран ирлээ. Эжий нь гэрийн гадаа мэгдэн сандарсан байдалтай байгаа нь харанхуйн дотроос мэдэгдэж байлаа.

	— Юу болов оо?!

	— Ван ноёнтон чамтай уулзах гэнэ! Яадаг билээ?! Хөлчүү шүү!... гэж шивнэлээ.

	Лайжав урьд багадаа ноёныд зарагдаж явсан бөгөөд агсамнахад нь сүнсгүй болтол айдаг байсан ажээ. Лайжавыг гэрт ороход, тулганд галтай, хоймрын бурхны ширээн дээрх мөнх зулын шар тос дундарч, гэрэл нь бүдэг сүүмэлзүүр байв. «Ноёнтон» зүүн хойморт сууж, түүний царай сархдын ааг охинд чинэрэн улайсан агаад уулын шилбэлзүүр зан нь бүр ч дэвэрсэн байдалтай, лам дээл өмсөж, шар бүс ороосон нь содон харагдана.

	— Амрыг эрье! гэж Лайжавын мэнд мэдэхэд ноён агсан Базар, тулга тогоон дээгүүр өлийн харж, 

	— Мэнд мэнд... суу гэж их найр тавьсан намба үзүүлж хэллээ.

	Тулганы баруун талд хүнгүй газар, баганаас дээхэн Лайжав суув. Хошуу ноён агсан Базар, хур «буянтай» чавганц эзэгтэй хоёртой хургачин агсан хүү нь анх удаа эн зэрэгцэн суугааг тулганы зүүн урд сууж, тулганд аргал зэрэглэж байсан Лайжавын эх Дулмаа хараад «Хүү минь хүний зэрэгт хүрэх нь байна» гэж сэтгэлийн дотор баяртай байжээ.

	Гэрийн дотор нам гүм... сархад хундагалахад лонх хол холхийж, архи гулхийн залгигдах чимээ хааяа сонсогдоно. Баа чавганц балгасан усаа амнаас унах вий гэсэн шиг шүдгүй амаа жимийн сууна. Лайжавын эх өдрийн хүнд ажилд нэвширч үүрэглэнэ.

	Лайжав, Базар «ноён» бараалхуулаад яах гэж байгааг хүлээн, бадамласан зулыг ширтэн, удахгүй сургуулийн сурагчдын өмнө очиж хичээл заахаа бодно. Улаанбаатарт буцах хугацаа дөхсөнийг бас санагалзана.

	Базар «ноёнтон» балга балгасаар согтов бололтой, гэнэт үхсэнээ босож, унтсанаа сэрсэн мэт болж:

	— Лайжав чи ардын намын ном их үзэв үү? Ямар гэгч их тушаалд чамайг тохоон томилов? гэж ёжтой нь аргагүй асууж, — Намын шалгалт энэ зун болох гэдэг нь үнэн үү? гэж дуугаа нам болгон хэлэв.

	— Ачтай багш нарын хүчээр бага сага юм үзлээ. Баруун аймагт багшийн ажилд томилогдсоон... Ардын намын эгнээг ариутгах шалгалт энэ зун болох гэнэ билээ...

	— Би намын гишүүнээс хөөгдөхөөс урьтаж лам болоод байгаа даа... Лам болох чинь ардын эрх шүү... гэлээ.

	«Ардын тэмцэлд ялагдаж ноён жинсээ хасагдахаар «Намын гишүүн» хэмээх нэр зүүж, улаан жинсний оронд улаан таван хошуу энгэртээ хадаж, чоно мэт ноён, хонь мэт дүр үзүүлж явсныг нэгэн нутгийн ах дүү нар сайн мэднэ. Одоо «намын гишүүн» нэрээ ламын нэрээр сольсноо ардын эрх гэнэ шүү!» гэж Лайжав зэвүүцэн бодоод:

	— Чоно хонь болтол өдий биз ээ. Лам болдог чинь архинд шуналтай, агсрах номлолтой танд л таарсан ов байна даа гэчихлээ.

	Базар «ноёнтон» дүрсхийлээ. Баа чавганц цочисхийлээ. Лайжавын эх лам багшдаа залбирч хүүгээ ардын төрийн алтан сүлдэнд даатган бодлоо.

	— Хургачин муу хүү хүртэл хувираад байхад, хошууны олон ард хувьсах нь аргагүй юм уу даа!! Би яаж, хаана очиж үхдэг билээ гэж Базар «ноён» бачимдан дэргэдээ хүнгүй мэт дэмий ганцаар ярьж, бухимдал ууртаа дийлэгдэж багтран хэд хий зогьсоод тас гэдрэгээ унах нь тэр!..

	— Арга барагдсан мэт байвч, араа шүдэндээ аюултай заналыг зууж явааг чинь ардын хурц нүд нэвт харна гэж хэлээд Лайжав хормой сэгсрэн гадаа гарахад зуны богинохон шөнө өнгөрч, гэгээн үүр гийж, гэрэлт нарыг угтан эхэлж ирээдүйд ардын багш болох идэр арван наймт Лайжавын замыг гийгүүлж байх шиг санагдлаа.

	 

	1968 он

	 


ЭНДҮҮ БОДОЛ

	(Өгүүллэг)

	 

	Дамба Цамба хоёр сургуулийн алтан босго алхсанаас хойш нэгэн ширээнд сууж, ижилдэн дасаж, санаа бодол нь ч нийцэх боллоо. «Эрдэм сурна гэдэг бол амьдарч сурна гэсэн үг» гэж, ах зах улсын сургамжлан ярихыг олонтоо сонсож, тэр хоёр «Сурах л хэрэгтэй» гэж бие биедээ сануулна. Тэд хичээл сургуулиас гадуур юу сурвал зохихоо мэдэхгүй байжээ. Мэдэхгүй бол асуухаас сайн арга байдаггүй гэж багшийнхаа хэлдгийг тэд санацгаалаа. Хамгийн түрүү тэд, танил аман зохиолч, ерөөлч өвгөнөөсөө асуужээ. Аман зохиолч өвгөн тэднийг хөлөөс нь толгойг хүртэл ажиж байснаа:

	— Юм сурах сайхан, бас тустай... заалгалгүй сурдаг юм, залхуу хойрго хоёр байдаг. Багшлуулахгүй сурдаг юм, бааш заль хоёр байдаг. Хялбархан сурдаг юм, хямд амархныг эрэх байдаг. Энэ мэтийн муу зангаас бусад сайн юмыг, эрэл хичээл хоёроор олж, эрдэмт багшаар заалгаж сурцгаа. Дөлөөр сурсан юм дөрвөн өртөө тойруу гэдэг юм гэжээ. 

	Бас л тодорхойгүй байв. Дамба, эмэг эхийн гар дээр торниж, хэлд орж, ээнэгшин дассан тул эмээгээ их хүндэтгэнэ. Сургуулиас гадуур сурах юм аль хэр олон бэ? гэж асуухад эмэг эх нь:

	— Хүн, цаг мөч тутам байнга суравч, цаана нь сурах юм барагдашгүй олон, мундашгүй элбэг... эрдэмд хязгааргүй биш үү!.. Сурахаа хичээ! Сэтгэлдээ мартахгүй түшигтэй, амьдралдаа орхихгүй ашигтай юм сураарай гэлээ.

	Цамбын эцэг эх нь гар хумхиж амар суухыг боддог хүмүүс байв. Цамба сургуулиас гадуур юу сурвал зохихыг асуухад эцэг эх нь:

	— Сэтгэлдээ гаслангүй, биедээ зовлонгүй юм сур. Авьяастай юмаа алдаа баараггүй сурах ёстой гэж товч тодорхой хэлжээ.

	Дамба Цамба хоёрын гурван асуулт хариутай болж сурах юм нь тэгж чигээ оллоо. Тэр хоёр гуравдугаар анги төгслөө. Тэгээд тэд ерөнхий боловсролоос гадна ердийн амьдралаас их юм сурах хэрэгтэй гэсэн багшийн сануулгыг нэмэн авлаа. Тэдний нэг нь түшигтэй ашигтай гэсэн юмаа сурч эхэллээ. Нөгөө нь гаслангүй зовлонгүй гэсэн юмаа сурч эхэллээ. Цаг хугацаа харвасан сум шиг өнгөрч, нэг мэдэхэд тэд нэлээд юм сурцгаасан байжээ.

	Дамба мод дархлах, морь тахлах, мотор засахыг заалгалаа. Ашигтай шиг санагдахаар нь арав таван үзэг харандаа арилжиж ч үзлээ. Цамба цаг засах, цаасан угалз хайчлахыг заалгажээ. Тэр бээр уран зохиол уншиж, ухаан зарж «үнэн»-ийг олохыг оролдлоо. Тэд ийнхүү сургуульдаа элдвийг суралцах дуртай авьяастан гэгдэх болжээ.

	Дамба Цамба хоёр жирийн юмыг гололгүй, жижиг юмыг чамлалгүй сурцгааж байлаа. Тэд сурлагын дүнгээр хангалттай, жил жилд анги дэвшсээр...

	Амьдралын явцад хүн нэг л юманд хэлбийн хэвшдэг бололтой. Дамба ашгийг нь бодсоор арван мөнгөө арван тав болгохыг чармайж, амьтан хүн авдаг сан бол агаар усыг ч арилжиж худалдвал ашигтай гэж санах болов. Цамба ухаан зарж зөрөлдөхдөө улам мэргэжиж, «уургүй» сайхан хэрэлдэх болжээ. Үнэн үгтэнд дийлдэхдээ, уур дээш бадарч, ухаан доош буурч, уран шандсаар зөрөлдөх төлөвтэй...

	Ахмад настан, ажигч залуус, Дамба Цамба хоёрын мэдсэн нь «сайдаж», мэргэжсэн нь муудлаа гэж жиг жуг ярилцаж эхэллээ. Эмэг эх нь Дамбыг сэтгэлээ танин мэдэж, явдлаа ариутгахыг учирлан хэлнэ. Эцэг эх нь Цамбыг амаа татаж, омгоо дарахыг сануулан үглэнэ. Багш нь дуугүй өнгөрсөнгүй, сурахад учир зүй бийг сэнхрүүлжээ.

	Тэгээд Дамба Цамба хоёр «сурах л хэрэгтэй» гэдэг маань захаас нь аван, замаас нь түүн сурахын нэр биш гэдгийг ухаарч, суралцахын сониуч талыг оновчтойгоос нь ялгаж мэдэлгүй онгирч хадуурснаа сая л мэдэрсэн юм гэдэг.


ДАЛАН ХУДАЛЧИЙН ҮГ

	БАТГАНЫН УНГАС

	 

	Баруун уулын цаад талд

	Баахан саваан дуу

	Пажигнан пижигнэн

	Баруун солгойгүй

	Балбаж нүдэж очвол

	Батгана авгай унгасаа савж байна. Батгана авгайн унгаснаас савалцаж байтал байдсан батгана алж, баруун сүвээг нь над өгөв. Багтаж ядтал идээд барсангүй ирлээ.

	 

	2

	БОТГЫГ УНАЖ, ИНГИЙГ ДҮҮРЭВ

	 

	Өөрийн эцгийг гараагүй байхад, өвөг эцгийн тэмээ хариулж байхад, нэг ингэ ботголов. Эхийг нь унаад ботгыг нь дүүрэх гэхэд даасангүй. Харин ботгыг нь унаад эхийг нь дүүрэхэд, навчин толгой нахилзуулахгүй, өвсөн толгой өлбөлзүүлэхгүй дэнхэн данхан явлаа.

	 

	3

	ЗҮР СӨӨХИЙ ӨМСӨЖ ЛУУЖИНГААР ӨШИГЛӨВ

	 

	Мэнэнгийн говийн мэнэрсэн талд нэг их гургар хар бараа үзэгдэв. Хонгор халзан мориороо хурдлан ойртвол хорин долоон тарвага сүүл сүүлээ зууж явна. Зүр сөөхий өмсөж, сэм сэм гэтэж очоод луучин гутлаараа өшиглөж аллаа. Мориндоо ачаад явах гэсэн морь даахгүй байж билээ.

	 

	Улаанбаатар. 

	1936 он



	



	НАМЖИЛ ВАНЖИЛ ХОЁР

	(Өгүүллэг)

	 

	Нэг дунд сургуульд Намжил Ванжил гэдэг хоёр сурагч байжээ. Намжил нь нөхөрсөг, Ванжил нь бүрэг хүүхэд юм санжээ.

	Тэр хоёр нэг ширээнд сууж хичээллэдэг байв. Намжил нэг өглөө хичээлд ирэхдээ дэвтрийнхээ завсар хийсэн үзгээ гээчихжээ. Ванжилын үзүүр нь мохож, иш нь хугарч оготор болсон илүү үзгийг нь Намжил гуйж аваад хичээлээ хийж гэнэ.

	Хичээлийн завсарлагаагаар, Ванжил

	— Намжил аа чи үзгийн минь орыг өгөөрэй гэхэд Намжил, 

	— Маргааш шинэ үзэг өгнө гэжээ. Маргааш нь Намжил Ванжилдаа шинэ үзэг авчирч өгөв.

	Үүнээс хойш Ванжил нь уйлах гэж байгаа юм шиг урвайгаад байх болжээ.

	— Ванжил аа чи юунд уруу царайлаад байна? гэж Намжил асуухад Ванжил муухан инээсхийж:

	— Намжил аа чи хуучин үзгийг минь буцааж өгөхгүй юү? гэхэд Намжил гайхаж:

	— Би чамд шинэ үзэг өгсөн шүү дээ гэв.

	— Тэр чинь үзгийг минь барьсны хөлс шүү дээ гэж гэнэ.

	Тэгээд Намжил, нөхрийнхөө аяыг дагаж хуучин үзгийг нь буцааж өгөхөд, Ванжилын царай сайжирчээ.

	Хэдэн сарын дараа өглөө хичээл орохоос өмнөхөн нэг хүүхэд барьж явсан бэхтэй саваа нэг нөхрийнхөө тооны дэвтэр дээр алдаж муухай болгожээ. Тэр, дэвтэр нь муухан болсон сурагч уйлж, 

	— Арай ядаж тэмдэглэсэн дэвтрийг минь сүйд хийчихлээ гэж бархирч гэнэ.

	Намжил тэр сурагчийн хичээлдээ түүртэж, сурлагаар нөхдөө гүйцэхгүй явааг мэддэг байв. Намжил тэр нөхрөө өрөвдөж:

	— Нөхөр минь битгий уйл! Би чамд тооны дэвтрээ дахин хуулахад чинь тусалъя. Өнөө орой хоёулаа элбэж бичье гээд нэг шинэ дэвтэр түүнд өгч гэнэ. Намжилын хажууд зогсож байсан Ванжил санаа алдаад, 

	— Намжил аа чи юунд тэр хүүхдэд дэвтрээ зүгээр өгөв гэж сэмхэн асуужээ.

	— Тэр нөхөр чинь хичээлээ гүйцэхгүй ядарч яваа хүн шүү гэж Намжил чанга хэлэв.

	— Чи хичээл давтахдаа надтай элбэж хамжиж болно шүү гэж дэвтэр өгсөн нөхрөө зааж хэлжээ. Ванжил өөрөө хүртэл Намжилаас хичээл давтахдаа тусламж авдгаа мартаад, 

	— Хичээлдээ муу түүнд туслаад яах юм бэ? гэж Намжилын чихэнд шивнэхэд, Намжилын хариу хэлэхийн завгүй багш нь орж ирэв. Намжил амласан ёсоор, тэр хичээлдээ хожимдон яваа нөхөртөө тусалж байдаг болжээ.

	Ванжил, Намжилыгаа тэр хүүхдэд туслахыг буруушааж:

	— Намжил чи тэр мууд туслах гэж хайран цагаа үрэхийн оронд манайд очиж түлээ хөрөөдөж өгөөч гэдэг болжээ.

	— Сурагч хүний ёсонд өөрөө сайн сураад, хоцорсон нөхрөө харсаар орхиж болдоггүй, халуун сэтгэлээр туслах хэрэгтэй гэж багш нарын хэлдгийг Ванжил чи мартаж шүү гэж Намжил хэлнэ.

	Ванжил, Намжилыгаа муу хүн гэж бодоод бараг дуугарахаа больжээ.

	Ванжилын занг мэдэх болсон Намжил нөхөрсөг хэвээрээ л байв. Гэвч Намжил, хичээл давтах, гэрийн даалгавар сайн хийх, номын санд очиж ном унших, олон нийтийн ажилд оролцох, нөхөдтэйгөө хамтран хичээл давтах, хичээлээсээ хоцорсон зарим сурагчид элбэж хамжиж хичээлийг нь давтуулах ажлаар оролдож, зав муутай боловч Ванжилынд очиж гэрийн ажилд нь тус хийж, хичээлээ давтах, гэрийн даалгавраа хийхэд нь туслалцаж амждаг байжээ.

	Хичээлийн хоёр улирал өнгөрчээ. Ванжил зураг зурахдаа сургуулийн хэмжээн дээр сайн, Намжил гарын ур муутай хүүхэд байв. Намжил зургаас бусад хичээлдээ онц дүн авч зургийн хичээлд их мэрийсний хүчинд арай гэж сайн дүн авчээ. Харин Ванжилд ганц сайн авсан нь зургийн хичээл бөгөөд бусад хичээлдээ гурвын дүн авдаг байв.

	Намжил хичээлдээ идэвхийлэн сурдаг үлгэртэй сурагч гэгдэж, шан авав. Ванжил шангаас нь горьдоод байхаар нь нэг сайхан харандаагаа өгчээ. Ванжил Намжилаар туслуулж, хичээлдээ бузгай сайн болж байв. Намжил зургийн хичээлдээ Ванжилыг тусална уу? гэхэд Ванжил «Аав айлаас ном авчир гэсэн», «Ээж эрт ир гэсэн» гээд явчихна. Намжил бусад нөхдийн хамт, зургийн хичээлээ хийгээд орой харьдаг болжээ.

	Ванжил, Намжилаар туслуулж хичээлээ давтаад гэртээ харихын хооронд дайралдсан сурагчдаас дэвтэр, харандаа, үзэг, ном гуйж олсоор харина. Сургуулийн хичээлийн жилийн эцсийн шалгалт дөхөж сурагч бүхэн хичээлдээ чармайн бэлтгэж байв. Сурагчдын хурал болж жилийн эцсийн шалгалтад амжилттай бэлтгэхийн нэг нөхцөл нь сурагчдын хамтын хүчээр хичээлдээ бэлтгэх явдал мөн гэсэн илтгэл хэлэлцэв. Хурлын санал шүүмжлэл ид өрнөж байхад, сурагч Дорж босоод хоорондоо эвтэй, нягт холбоотой байснаас гарсан амжилтыг дурдаж ийм ажиллагаанд нөхдөө зохион байгуулахдаа Намжил их сайн гэж хэлээд, хамтын ажиллагаанд дургүй, сайн мэддэг хичээлээ нөхөртөө тусалдаггүй, олон сурагчидтай холбоогүй, амиа боддог сурагч бий гэж хэдэн нэр дурдав. Ванжилын нэрийг хэлэхэд Ванжил их дургүй нь хүрчээ. Дараа нь шүүмжлэгч хэлэхдээ: ялангуяа нөхөр Ванжил, Намжил мэтийн сайн нөхрийнхөө туслалцааг аваад хариуд нь тэр нөхөртөө тусалдаггүй, миний хэрэг бүтсэн, аав ээж тэгсэн ингэсэн гэж худал хэлээд явчихдаг гэхэд нь Ванжил сандраад, нүүрээ хийх газар олохгүй нэг том сурагчийн ард бэгцийгээд сууж байж гэнэ ээ.

	Ванжилыг дутагдлаа засахыг сануулж, тэр дутагдлыг засах арга нь олон сурагч нөхөдтэйгөө нягт сайхан нөхөрлөж, хамтын хүчээр хичээлдээ бэлтгэж, нийтийн хөдөлгөөнөөс тасрахгүй байх явдал гэж заажээ. Ван жил сандраад бас гомдоод энэ Намжил над гай болж, намайг шүүмжлүүлэв гэж бодож суужээ. Ванжил хурлын дараа гарах концерт үзэж чадалгүй гэртээ уйлсаар харьжээ. Эцэг эх нь учрыг нь сонсоод, Ванжилыг зөв гэх байтугай харин «чиний буруу» гэж зэмлээд, олны санал шүүмжлэлийг сонсож, биеэ зөв авч явдаг юм гэж сургав.

	Ванжил маргааш нь Намжилтай уулзахаасаа ичээд, намайг шүүмжлэгдсэн өөдгүй амьтан гэх биз гэж бодоод өөр, арын нэг ширээн дээр сууж хичээл хийхэд Намжил босож, 

	— Багшаа, би Ванжилтай цуг сууж хичээл хийе гэхэд багш нь зөвшөөрчээ. Намжилыг дэргэдээ ирээд суухад хажуу талаас нь халаад байх шиг байж гэнэ. Хэдий тийм боловч энэ Намжил намайг голдоггүй ямар хачин нөхөр вэ гэж Ванжил бодов. Тэгээд Намжил нь Ванжилтайгаа урьдах байдгаасаа улам нөхөрсөг болж, шүүмжлэлийн учрыг нь олж байна уу гэж Намжилыг өдөр болгон асуухад Ванжил гайхаж байв.

	Нэг өдөр шүүмжлэлийн ухааны нь ойлгож, дутагдлаа засдаг юм гэсэн эцэг эхийн үгийг санаж, Намжил намайг сайн болгох нь уу? Үгүй юү? гэж бодоод, 

	— Би шүүмжлэлээр биеэ засах гэж байгаа гэхэд Намжил нь их баярлаж Ванжилыгаа тэврэн, 

	— Чи минь, нөхөр минь хичээж үз гэв. Түүнээс хойш Намжил нь Ванжилд нэг л сайхан санагдаад байдаг болжээ.

	Жилийн эцсийн шалгалтад Ванжил урьдынх шиг байсангүй. Асуултаа аваад бодож бэлтгэхэд үүнийг Намжил над, тэгдэг ингэдэг гэж давтан хэлж ухааруулсан шүү дээ гэж тов тодхон санагдана. Ванжил нөхөдтэйгөө элбэсэн юм яасан ойлгоцтой байдаг юм бэ гэж гайхжээ.

	Тэгээд тэдний ангийнхан цөм сайнаас доошгүй дүнтэй шалгагдахад Ванжил хэд хэдэн «сайнтай»-гаар барахгүй, гурван «онц» авчээ.

	Сургуулийн чөлөө цагаар Намжил пионерын зусланд амарч, Ванжил хөдөө гарчээ. Тэр жил хур бороо элбэг, цэцэг ногоо сайхан ургажээ. Ванжил хэдэн жил сургуульд явахдаа олсон дэвтэр, харандаа, баллуур түүний дотор өнөөх Намжилаас царай алдаж байж буцааж авсан үзэг нь байв. Тэр юмаа Ванжил хүнээс нууж, байшингийн ард хийв. Гэтэл тэр юмс нь зуны бороонд нороод юу ч үгүй ялзарчихжээ. Бас заримыг нь оготно ураад идчихсэн байжээ.

	Ванжил хайран юм гээд байшингийн ард өдөр турш уйлжээ. Ванжилыг тэгж уйлж ганцаараа яриад гасалж байхыг нь өөрийн нь ангийн хэдэн хүүхэд хашааны завсраар харж, Ванжилын юм гуймтгай учрыг бүр сайн мэдэв. 

	— Ванжилын тэгж харамч, гуймтгайг шүүмжилсэн шүүмжлэл сургуулийн "Жигшил хүмүүжил" сэтгүүлийн газар очив. Нэг өдөр Ванжилыг сургуулийн захирал дуудаж уулзаад:

	— Ванжил аа чи нэг зураг зур. Сэдэв нь «Гуймхай харамчийн гутамшиг» гэдэг юм гэхэд нь Ванжилын хэд хоногийн өмнө болсон явдал нь санагдаад оготно өм идсэн дэвтрүүд, хагарсан харандаа нүдэнд нь ил харагдаж гэнэ.

	— За! гэж зангирсан хоолойгоор хэлээд Ванжил бушуухан явахаа ичсэндээ болоод замаа харалгүй гүйж яваад, хашааны булангийн илүү гарсан модыг мөргөөд уйлсаар харьжээ. Ванжил арван хэдэн настай бөгөөд ээждээ баахан эрхэлнэ. Тэгээд үнэнээ хэлэхэд:

	— Ямар юмаа дуурайсан муухай амьтан бэ? гэж зэмлэн байтал эцэг нь иржээ. Эцэг нь хүүгийнхээ намтрыг дуулаад инээж:

	— Муу эр мунгинадаг. Сайн эр сандардаггүй гэдэг. Захирлынхаа даалгаврыг хүндэтгэн заавал зур! гэжээ. Ванжил том юм дутуу залгисан шиг болж гарч орж байв. Аав, ээж нь «болж» гэсэн шиг байна. Гэтэл хашааны хаалга онгойж ангийн нөхөд нь цөм ирж гэнэ. Ганц Намжил алга байлаа. Ванжил яахаа ч олохгүй зогсож байтал ангийн дарга нь ирж гар бариад:

	— Чамайг зургаа зурж чадахгүй байгаа болов уу гэж туслалцахаар бид ирлээ гэж зураг зурахаар бяцхан жаазанд тэлсэн цагаан даавуу гаргаж:

	— За, хар зураг тат! гэжээ.

	Нөхөд нь Ванжилыг алдаагаа зассаны төлөө гэж алга ташихад Ванжил аргагүй болж, зураг зурахаар бийрээ гаргаж байхдаа, Намжил ч ирдэг болоосой гэж бодов. Гуймтгай, харамч гэдэг чинь муухай юм гэж бодож байтал нь ангийн дарга нь:

	— Аль вэ? Бийр ээ! Чи зүрх чинь хүрэхгүй бол би зурах гээд үзье, гээд ур муутайхан хүний дүрс зурж байтал нь Намжил иржээ. Ванжил уйлж:

	— Намайг муугаа үзэж байхад чи ирэхгүй! гэж тунирхан тэврэхэд:

	— Чиний мууг үзэх биш, муухайг чинь хамтын хүчээр арилгах гэж байна.

	Тэгээд Ванжил ангийн нөхдөдөө буруугаа хүлээгээд, бүгдээрээ хэлэлцэж, зөрүүд, харамч, гуймтгай нэг хүний зураг зохион зурж гэнэ.

	Ванжил тэгж сайн хүн болсон юм.

	 

	1955 он


ЮУ НЬ ЧУХАЛ

	(Өгүүллэг)

	 

	Маргалдах дуртай гурван хүүхэд байлаа. Тэд маргах сэдвээ амьдрал, тохиолдлоос олдог байлаа. Гурван хүүхэд бие биеэ нэрлэн дууддаггүй «Яримхай», «Хиймхий», «Дүгнэмхий» гэж ёжлон дуудах зантай. Аливаа юмны юу нь чухал вэ? гэж сургууль төгсөх ангийнхан зөвлөлдөн хэлэлцэхийг сонссон гурван маргалдагч, «юу нь чухал» болох тухай нэгэн удаа маргалдлаа.

	Яримхай, 

	— Аливаа юм, алимад ажлыг ярих хэлэлцэх нь чухал...

	Хиймхий:

	— Хэлэлцэх шүүмжлэх гэдэг чинь маргалдан дэмий ярихын нэр... Тэр чухал биш. Элдэв юмыг хийж бүтээх нь л чухал... 

	Яримхай, Хиймхийн үгийг гүйцэд сонсож чадалгүй хэлэлцэн маргах сан гэхээс хэл нь загатнаж:

	— Ярьж, ярьж эхлээгүй ажил явцгүй байдаг гэж ярьдаг шүү дээ. Ярих нь чухал. Хэлэлцэх нь зөв.

	Хиймхий:

	— Толгойгоо гашилтал ярилцаж, хэлээ хөштөл хэлэлцэх нь хийх, бүтээхийг саатуулах аюултай. Хийх нь л чухал...

	Маргалдаанд хамгийн сүүлд оролцож, «дүгнэж» эхэлдэг зантай, Дүгнэмхий эдний түрүүчийн маргалдсан бүлэг үгэнд дүгнэлт хийх нь чухал гэж бодож суулаа.

	Яримхай:

	— Бидний хэний маань зөв байна? гэж Дүгнэмхийгээс тусламж «дүгнэлт» авах санаатай болов уу гэмээр түүнийг эгцлэн харж асуулаа. Урьд удаа Дүгнэмхийгээс дэмжиг «дүгнэлт» авч, Хиймхийг дийлсэн юм байжээ.

	Дүгнэмхий:

	— Ер нь ажилд ярих нь ч чухал биш. Хийх нь ч чухал биш. Аливаа юмыг ярьж байж, хийж байж бүтээх нь мэдээжийн зүй тогтоол мөн. Мэдээжийн зүй жамыг авч хэлэлцэх гэгч «Америкийг ахиж, нээх»-тэй адил хэрэг. Одоо нэг хүн: Америк тив Атлантын далайн тэртээ байгааг би оллоо шүү гэвэл хэчнээн инээдтэй вэ? Аливаа юмыг зөв дүгнэх нь л чухал даа гэж хэлээд өөрийгөө нэлээд зөв ярилаа даа гэж бодлоо. Яримхай, Дүгнэмхийгээс энэ удаа санасан дэмжлэгээ олоогүйдээ дотор нь гонсойж суулаа.

	Хиймхий хийх юмаа олж ядсан мэт гар хуруу нь хөдөлж Дүгнэмхийг илэрхий дургүйцэн ярвайж:

	— Дүгнэмхий чи ч бас л Яримхайн өрөөсөн дугуй. Нэг нь хийх юмны тухай хий донгосож нөгөө нь хийсэн юмны тухай дэмий чалчиж байх гэсэн хэрэг гэж базаахгүй ширүүн барга үгээр хэллээ.

	Яримхай Дүгнэмхий хоёр хэлэлцээтэй юм шиг зэрэг:

	— Хиймхий чиний хийж бүтээсэн юм аль вэ? Ер нь бид «Юү нь чухал»-ын тухай асуудлыг маргаад нэгэн тийш болгож чадахгүй нь шив дээ. Хэнээс асуух вэ? Ямар нь зөвийг сонсох уу?

	Хиймхий, хоёр этгээдийн зарга хагалан тасалж байгаа юм шиг:

	— Багшаас асууя, гэлээ.

	Дүгнэмхий зөв шийд гаргалаа гэж баталж номлох байдалтай хэллээ. Яримхай толгой дохиж Дүгнэмхийг дэмжлээ. Тэр гурав «Юу нь чухал»-ын тухай маргаснаа багшдаа тоочин танилцуулахад багш нь:

	— Амьдралд чухалгүй юм гэж байхгүй цөм чухал. Иймд «чухал» гэдэг үгийг арилжаанд явдаг зараалын юм шиг амьдралын үзэгдэл ажил явдал бүрийд хэм хэмжээгүй, хэлээ цуцтал оновчгүй хэрэглэх нь зохилдохгүй. Та гурвын «Юу нь чухал»-ын тухай үзэл дэндүү бүдүүвч өрөөсгөл байна... Хамт олноороо хэлэлцэж тогтоох, хийж бүтээх, онож дүгнэх гурвыг хосолж байх нь та нарын «Юу чухал» нь вэ? маргалдааны дүн болно байх... Үүний зөв эсэхийг амьдрал сурлагаар шалгаарай гэлээ.

	Яримхай, Хиймхий, Дүгнэмхий гурвуулаа хийсвэрлэн цэцэрхэж хийсэн бүтээсэн юмгүй ам ярьж явснаа, амьдралаас олж мэдээд тэр гурав нэгэн доор ажиллаж, өөр өөрийн бага наснаасаа мэргэжсэн «чадвар»-аа нягт нэгтгэж ихийг бүтээцгээсэн гэнэ билээ.

	 

	Хэнтий. 

	Батширээт



	



	ҮНЭГ БАТГАНА ХОЁР

	(Үлгэр)

	 

	Нэгэн сайхан тунгалаг өглөө, уудам сэргэлэн гүвээн дээр алтан шаргал үнэг, ан гөрөө хайгуулдаж өчигдөр нэгэн нохойг онхолдтол сүүлээрээ хуурснаа бахархан суужээ. Тэр өдөр нэгэн батгана эрвээхэй нөхрийг мөрөөдөн цэцэг навчсын хотоор хэссээр санамсаргүй цэцгэн дээр суутал дэргэд нь нэгэн сайхан үнэг байв. Батгана үнэгний сүүлийг үзэж яасан сайхан сүүл вэ? Эрвээхэй нөхөртөө авч бэлэг өгөх юм сан гэж шивнэж:

	— Үнэг гуай та, над сүүлээ хайрлана уу? гэв.

	— Хээ, миний нохой мэхэлж амьд голтой явдаг чинь ганц энэ сүүлийн ач шүү.

	— Та яаж мэхэлдэг вэ?

	— Ээ, ядах юмгүй, нохой хөөгөөд ирэхэд нь сүүлээ баруун тийш нь шарвавал биеэ зүүн тийш бултана. Нохой мэхлэгдэж баруун тийш ухасхийнэ. Дараа дараагаар хэд дахин ийнхүү мэхлэхэд аягүй бол нохой шургаж ойчно. Би хэзээнээ алга болсон байна.

	Батгана энэ нэрэлхэж байна. Дандаа л үнэг нохойд баригдсан байдаг. Үүнийг нэгэн аргаар мэхлэн дэмий давхиулж мууг нь үзье. Тэгвэл нэрэлхэхээ болино биз гэж бодоод:

	— Үнэг гуай та над тэр эрдмээ үзүүлэхгүй юү?

	— Үзэж бай! гээд үнэг давхиж арван удаа сүүлээ шарван бие бултаж мэхлэх арга үзүүлэхэд, 

	— Байзнаарай, байзнаарай, ухааныг сайн олоогүй байна! гэж батгана хойноос нь нисэж үнэгийг мэхэлж дэмий давхиулсандаа ихэд баярлан инээж явав.

	Үнэгний зам хөндлөн нэг оготно гүйж үнэг түүний зүг ухасхийн сүүл шарвасанд батганыг яг онож хөсөр унагажээ. Үнэг оготныг барьж батгана нөхөртэйгөө хуваан шинэ шөл уухаар иртэл нөхөр нь далавч бэртээд ёолон хэвтжээ.

	 

	Өөрийн эрдэм сурлагыг

	Үнэхээр сэнхрүүлэх нөхөрт

	Өчүүхэн биеийг дээрэлхэж

	Өтөл мунхгаар бүү бас.

	 

	Өндөрхаан. 

	1937 он.

	 


ӨВӨГ ААВЫН ГАРЫН ТҮҮХ

	(Өгүүллэг )

	 

	Хөвүүн Машбат юм ажиглаж учрыг мэдэх гэж оролдох дуртай. Түүний тэмдэглэлийн дэвтэрт орчлон ертөнцийн элдэв юмны тухай дүүрэн бичээстэй. Аливаа юмны учир түүхийг мэдье гэвэл ажиглах, асуух хоёроос сайн арга байдаггүй гэж тэр хүү бодно.

	Машбатын өвгөн аав нь наян настай ч ануухан. Ганцхан гэм нь зургаахан хуруутай. Тийм учраас «зургаадай» өвгөн хочтой. «Зургаадай» өвгөн угийн малчин хүн, уран сийлбэр, утас мэтгэхдээ адтай уран.

	Машбатад сийлбэрийн сумч хийж өгөөд юм сийлэхийг заалаа. Нэгэн сар заалаа. Машбат өвгөн аавыгаа бусдаас их хүндэтгэн, үгийг газар гээхгүй дагадаг дуулгавартай боловч зургаахан хуруутай өвгөн аавынхаа махран заасан сийлбэрийг арван хуруу бүтэн ач нь байж, өвгөн аавын сэтгэлийг амартал хийж сурдаггүйдээ их л гутардаг байлаа. Машбат өөрийн дутагдлаа олох гэсэн мэт:

	— Өвгөн аав аа! Та зургаахан хуруутай байж, арван хуруутай надаас яаж ийм уран болсон юм бэ? гэж нэг хишиг өдрийн өглөө гэнэт асуучихлаа.

	— Ач минь чи амьдралын сургуульд сайн суралцаагүй болоод уран болохын тухад хүрээгүй биз ээ... гэхэд Машбат тэр хариултыг тосож аваад:

	— Багш ноднин намайг дөрөвдүгээр анги төгсөхөд: “Чи амьдралынхаа сургуулийн анхдугаар ангийг төгслөө” гэсэн шүү дээ. Таны суралцсан тэр амьдралын сургууль чинь хэдэн ангитай байсан бэ? гэхэд, өвгөн аав нь үл мэдэг инээмсэглэж:

	— Миний амьдралын сургууль ганцхан том ангитай өсөхөөс эхлэн, өтөлтлөө сурдаг хугацаатай...

	— Багш чинь одоо бий юү? Нэр нь хэн бол? гэж Машбат асуугаад тэр багштай уулзах юм сан гэж бодлоо.

	— Миний багш одоо ч бий. Нэр нь... Амьдрал, гээд хоромхон зуур үгээ цэглэснээ: — Миний хайрт ач амьдралын сургуулийн анхдугаар алхамд ч орох завдал болоогүй балчир байна шүү дээ гэж хоолойгоо зангируулан өгүүлээд, сэтгэл хөдөлсөн байдалтай, гаансандаа тамхи нэрж, хар цагааны газарт2 бэлчсэн малаа хараад, таньж ядаж байгаа юм шиг дээгүүр харж, алсыг ширтэн байлаа. Машбатын сэтгэл өвгөн аавынхаа үгний өнгөнөөс болж, жаалхан эвгүй болох шиг өөрт нь санагдлаа...

	Машбат хэлэх асуух үгээ олж ядан өвгөн аавыгаа харахад солгой гартаа үлдсэн эрхий дунд хоёрхон хуруугаар зуруулаа сурамгай хавчиж зөв гарын бүтэн үлдсэн боловч урлаж сийлж гаргасан юм шиг адилхан адилхан сорвитой эрхий долоовор ядам хуруугаараа чүдэнзээ бариад асааж байлаа. Баруун гарын бэртэнгэ чигчий нь айсан янзага эхдээ налан хоргодох мэт, дунд хуруугүй өнчин ядам хуруундаа наалдсан үзэгдэнэ. Машбат өвгөн аавынхаа энэ эрэмдэг гарыг хараад, нэг удаа гараа эсгэж их өвдсөнөө санаж энэ олон хуруу: долоовор, ядам, чигчий, дунд хуруу нь байхгүй болохдоо яасан их өвдсөн бол гэж зүрхшин бодож өвгөн аавыгаа өөрийн эрхгүй өрөвдөж дуугүйхэн босож очоод ширүүн буурал сахалтай хацрыг нь үнсэж, бяцхан толгойгоо уул мэт том ханхар цээжинд нь наалдуулж байзналаа.

	Өвгөн, ач хүүгийнхээ сэтгэл тавгүй болсныг таамаглаж цулцгар хацрыг нь үнсэн таалан, сурагчийн халимагтай толгойг нь зөөлхөн илбэж:

	— Ач минь сэргэлэн ухаантай ч нас бага, цус шингэн, мөн ч томоогүй байна даа. Энэ сайхан гэгээн цагт ач минь над шиг эрэмдэг болохгүй нь лав... гэсэн ч амьдралын замыг даван туулахаар тэмцэлдэн явах болно биз ээ гэж бодсондоо «Энэ зөнөг толгой чинь, эрэмдэг зэрэмдгийн тухай ёрын юмыг ямар совингоор бодов оо» гэж өвгөн өөрийгөө битүүдээ зэмлэлээ. Машбатын сэтгэл нь удалгүй тайвширч их л самбаачлан босож, хүүхдэрхэг сониуч зан нь хөдлөн, өвгөн аавынхаа гар хурууны түүхийг асууя гэж шийдээд:

	— Өвгөн аав аа! Таны хуруу яагаад зургаахан болсон бэ? гэж асуугаад өвгөн ааваа аргадах мэт царайчлан хариу хүлээлээ.

	— Миний ач кино үзэх их дуртай, ялангуяа дайн байлдаантай кино үзэх бүр их дуртай, тийм биз дээ? гээд баларшгүй сорвитой сэлбэшгүй зэрэмдэг болсон хоёр гараа ээлжлэн харлаа. Өвгөн аав нь үгээ гэнэт таслах нь Машбатад сайхан кино үзэж эхлэх гэтэл хальсан тууз нь тасарч харанхуйлан хясах мэт болоод тэр харанхуй дэлгэц дээр дайн болж, хүний гар хуруу гэмтэж, цус садран байгаа цагаан зурвас зураг жирэлзэн хөврөх шиг боллоо.

	... Машбат орой тэмдэглэлийн дэвтэртээ өвгөн аавтайгаа өглөө ярилцсанаа тэмдэглэж байгаад дайн гэдэг тоглоом биш юм байна гэж бодоод «Би үүнээс хойш дайн байлдаан хийж тоглохоо болилоо!» гэж их л тод хар үсгээр хичээнгүйлэн бичиж байхыг өвгөн аав нь үсэглэн байж уншаад:

	— Миний хүү өвгөн аавынхаа гар хурууны мартагдашгүй эмгэнэлт түүхийг өөрийн эрхтэн цогцос дээрээ мэдэрч ийм гамшгийн эсрэг амь насаа зориулан тэмцэхээр шийдэж дээ гэжээ.

	 


АЛЬ НЬ ЗӨВ БЭ?

	 

	Магнай Цэнгэл хоёр хавар, аймгийн дунд сургуулиас харихдаа хэн сүүлдэж, хэн бэлтгэлгүй улсын 25 жилийн ойн их баяр наадамд очсоныгоо гурван хул айргаар баалах гэж тогтов. Хэлэлцсэнээ баттай болгох гэж бяцхан хэлэлцээр бичиж гарын үсэг зураад уул хэлэлцээрээ алхан хээ гарган тас хайчилж хуваагаад тал талаар нь авчээ.

	Магнай энэ тухайгаа эцэг эхдээ зөвлөн хэлсэнгүй. Өөрөө гагцаар бэлтгэв. «Багачуудын баярын үг» гэдэг шүлгийг хонь хариулахдаа цээжилж уран хөдөлгөөнтэйгөөр уншиж сурав. Мөн «Булгидаг даага» гэдэг бүжиг дэглэж өөрөө нааддаг болов. «Нусгай бор хүү» гэдэг инээдэмт үзэгдэл өөрөө тоглодог болов. Нутгийн хүмүүс энэ тухай мэдэж Магнайг их цовоо сэргэлэн хүүхэд гэж магтан уран бүтээлийг нь үзэх гэж үдэш болгон ямар нэгэн хот айл урьдаг болов.

	Цэнгэл харимагц аав ээж хоёртоо Магнайтай байгуулсан хэлэлцээрийнхээ учрыг тайлбарлан хэлэв. Аав ээж хоёр нь охиноо их өхөөрдөж үлгэр шүлэг хэлэхэд аав нь дэмжиж, дуу дуулахад ээж нь туслах, бүжиглэхэд бяцхан дүү нь оролцохоор тогтов. Цэнгэл «Авай Хилэн Галзуу баатар» гэдэг үлгэр дууг яруу сайхнаар дуулдаг болов. Өөрөө «Ороо тугал» гэдэг инээдэмт бүжиг дэглэж бяцхан дүүгийн хамт тоглож сурав. Цэнгэлийн үлгэр хэлэх, дуу дуулахад айл аймгийн хөгшид нүднээс нулимс унаган сонсдог ба бүжгийг нь элгээ хөштөл инээж үздэг боллоо.

	Магнай Цэнгэл хоёр 1946 оны 7 дугаар сарын 10-нд улсын нийслэл Улаанбаатарт ирэв. Өөрсдийн бэлтгэсэн зүйлсийг хэлэлцээрийн 4 дүгээрт дурдсан ёсоор тус тусын аав, ээж, ах, дүү нарыг комисс болгон суулгаж хянуулав. Тэр хоёрын аав ээж, ах дүү нар нь тэдний бэлтгэсэн уран сайхны зүйлийг онц сайн гэж ихэд сайшаав. Магнайн аав хэлсэн нь:

	— Энэ нь 1 дүгээр, тэр нь 2 дугаар гэж дугаарлаж хэлэхийн аргагүй чадвартай сайхан болсон тул хоёр хүүхэд бааны 3 хул айргаа хоорондоо хувааж уувал таарах юм байна гэж санал гаргав.

	Цэнгэлийн аав, Магнайн аавын саналыг зөвшөөрөлгүй, санал гаргасан нь:

	— Танай хүү Магнайн бэлтгэсэн зүйл сонирхолтой сайхан боловч олон хүний санал хүчнийг оролцуулсангүй байна.

	Манай охин Цэнгэлийн бэлтгэсэн зүйл бол аав ээжийн тус дэмжлэгийг хүлээж бяцхан дүүгээ оролцуулан тоглосон тул олны хүчийг хэрэглэж олонтой холбоотой бэлтгэсэн тул манай охиныг нэгдүгээрт оруулж бааны гурван хул айргийг танай хүү Магнайд уулгавал зохино гэв.

	Уралдааныг шалгах комисс ингэж санал зөрсөн тул эрхэм залуу уншигчид минь аль нь зөв болохыг зохиолч ахдаа хариу ирүүлэхийг найдаж хувьсгалын 25 жилийн ойн халуун баяр хүргэе. 

	Аль нь зөв бэ?

	 

	1946 он


ЭРИЙН ГУРВАН НААДАМ

	 

	Нутгийн олон ард нам засгийн их баяр наадмыг угтаж найртай сайн дураар наадам цэнгэлийг хийж, нар мэт гэгээн засгийг насад бадруулахыг бэлэглэн гүйцэтгэхээр Алтат толгойн дэргэд өндөр сэргэлэн дэнж дээр алаг эрээн асар майхныг барьж өргөн уудам тал дээр түмний эх агтыг уяв.

	Алдар цолтой бөхчүүд, арван хэдтэй залуучууд, ахимаг настай эрчүүд цугларан, ус нутагтаа сайн гэгдсэн Уламхүү бичээчээр оноо дансаа бичүүлэв.

	Хуучин хашир мэргэд, хожмын сурах авьяастан, газрыг нумлан хэмжиж сураа өрж зурхайгаа зурав.

	Шавхралт сойлт таарсан шалгадаг хурдан хүлгээ унасан хүүхэд багачууд шингэн тунгалаг хоолойгоор гийнгоолж хүлгийн сэтгэлийг сэргээн, хүчит давхилын шандсыг чангаруулав. Зориг хүчтэй бөхчүүл зодог шуудгаа өмсөж хан бүргэд шиг халин дэвж, засуулууд жавхлант цолыг дуудаж хүч зоригийг хөгжүүлэн өрнүүлэв.

	Хашир мэргэд сумаа эхлэн тавьж самбарын уухайг уянгатайгаа жигдрүүлэн, байцын уухайг бахтайяа хангинуулж харваач нарын сэтгэлийг хөхүүлэн мэргэн онолыг тодруулав.

	Дууч Луузан Түмний эхийг тун ч сайхан хоолойгоор эгшиглэж, хуурч Самбуу морин хуураар яруу сайхан хөгжимдөн, ерөөлч Намдаг өлзийтэй үгсийг хэлж, айраг цэгээг хул хулаар сөгнөж, наран, хур тэгширсэн энэ зуны сайхан улирлыг гайхалцан нам засгийн агуу бодлогыг ихэд сайшаалцана.

	Өсвөрийн идэрчүүд өнгөт хувцсыг өмсөөд зүс хосолсон жавхлант хүлгүүдээ унаж, үе үеэр жигдрэн яргуй цэцэг мэт ганхан гунхах нь насны залуу цусны шингэнийг илтгэнэ.

	Өвгөд хөгшид энд тэнд цугларан өнгөрснийг шүүмжлэн эдүгээг магтаж хүүрнэлдэнэ.

	Уудам хөндийн сүүмэлзэх зэрэглээ дундуур удам сайтай, уяа таарсан түмний эх хүлгүүдийн хурц дөрвөн туурай нь хуй тоосыг манаруулан, хур сайхан дэл нь хуйлран хийсэж, хүрд мэт мяралзсаар Далантайн даахит борлог, Норовын нуруугүй хээр гэх мэтийн алдарт гараагүй, алсын давхил үзээгүй морьд түрүүлж ирээд түмэн ардад гайхагдав. Даахь доороос даага гэгч энэ буй заа гэлцэв.

	Бахтай хүдэр бөхчүүл, барс арслангийн тэнхлийг гарган барилдаж, хашир сайн засуулууд хамаг гэмийг илчилж хэлэн зассаар, олонд мундаг гэж шоодогдсон Онолт хүү түрүүлж, Өлзий арслан үзүүр булаацалдав. Эрийг бүү бас, далайг бүү янд гэгч энэ буй заа гэлцэв.

	Цуутай мэргэд цувааны сум эхэлмэгц харвалт нь хавтгай, онол нь онц болон тэмцэлдсээр ерэн настай Элбэг өвгөн эндэгдэлгүй 20 онож хожмын түрүүг авч, 18 настай Адъяа хүү 19 онож дараалжээ. Турсан нь их ч сурсан нь хэцүү гэгч энэ буй заа гэлцэв.

	 

	Өндөрхаан 

	1934 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1970 оны хэвлэлийн Хэвлэн нийтлэлийн мэдээлэл

